
My Wägeli

Es het zwor numme fimf PS

Und do und dert e Bugg.

Doch fahr i iber d'Schwyzerpäß,
So loht's so gschwind nit lugg.
Potz Nägeli, wie rollt's!

My Wägeli, my Stolz.

I waiß, es gyxt, fahrt's iber d'Stai,

Und 's het e kurze Schnuff.

s isch ehnter unschynbar und klai

Und au nit waterproof.
E Rägeli wie lycht
Wird 's Wägeli dno fycht.

Mag sy, daß's mängmool puschte duet

Vor luter Ootemnot.
's nimmt ainewäg der Suschte guet,

Speziell wenn's abwärts goht.
Goht's 's Stägeli durab,

Macht 's Wägeli nie schlapp.

Drum, kämt' e Bonz und frogti gar,
Ob i e <Wage> wott,
E ganz modärne Supercar,

Digg wien e Risegrott:
Gang, Bobbeli, loh's sy,

My Opeli blybt my.

I bi verliebt, i gstand's jo y,
Ins Auto und sy Styl.
's het numme fimf PS, mag sy,
Fir mi het's sex appeal.

Potz Nägeli, wie rollt's!
My Wägeli, my Stolz.

Blasius

